
sþ. 266. Tillaga til þingsályktunar [126. mál]
um ódýra sumargististaði.

Flm.: Rannveig Þorsteinsdóttir.

Alþingi ályktar að skora á ríkisstjórnina að fela Ferðaskrifstofu ríkisins að
athuga möguleika til að setja á stofn og starfrækja ódýra sumargististaði, þar sem
fólk getur fengið að dveljast í sumarleyfum sínum með litlum tilkostnaði. Sé starf-
lækslan við það miðuð, að gestirnir spari sér sem mest fjárútlát, m. a. með þvi að
leggja sér sjálfir til fæði að meira eða minna leyti, meðan á sumardvölinni stendur.

Greinargerð.
Svo er til ætlazt samkvæmt lögum, að þeir, sem starfa í þjónustu' annarra, hafi

orlof einhvern tíma á tímabilinu 1. júni til 15. september ár hvert, og flestir, aðrir
en þeir, sem stunda landbúnaðarvinnu, munu reyna að njóta einhverrar hvíldar og
útivistar nokkra daga að sumrinu.

Hér á landi eru ýmsir gististaðir, sem til þess eru fallnir, að fólk geti átt þar
ánægjulega sumardvöl, en gallinn er sá, að tilkostnaður við rekstur gistihúsa er
svo mikill, að verðlag allt verður miklu hærra en svo, að efnalítið fólk geti átt þess
kost að dveljast á slíkum stöðum og það þVÍ síður sem fjölskyldan er stærri. Reynslan
hefur orðið sú, að ýmsir efnaðir borgarar eyða sumarleyfi sínu erlendis, sem
verður þeim litlu dýrara en ferðalög innanlands, efnaminna fólk situr heima, af því
að það hefur ekki ráð á að búa á gistihúsum. og gistihúsin eru ekki full, nema þá
einn og einn dag yfir sumarmánuðina.

Það er mál út af fyrir sig, hvort ekki væri nokkru til þess kostandi, jafnframt
því sem reynt er að fá útlendinga til þess að ferðast hingað til lands, að fá lands-
fólkið sjálft til að eyða sumarleyfum sínum heima, jafnvel þótt það hafi ráð á öðru.
En þeir, sem ekki hafa efni á því að dveljast á gistihúsum, fara sjaldnast nokkuð
að heiman í sumarleyfi sínu og missa því af þeirri heilsulind og hvíld, sem nokk-
urra daga dvöl Í sveit gæti verið þeim. Áður fyrr heimsóttu bæjarbúar kunningja
sína í sveit i sumarleyfi sínu og dvöldust hjá þeim nokkra daga, en nú er víða fokið
í það skjól sökum fólksfæðar og annríkis i sveitunum yfir sumartímann. Fyrir þá,
sem þess eiga kost, er ef til vill ekkert skemmtilegra en að eyða orlofi sínu búandi
í tjaldi á fögrum stað, en tjöld og annar viðleguútbúnaður er nokkuð dýr og erfitt
og óhentugt t. d. fyrir fólk með börn að búa Í tjaldi, einkum ef eitthvað er að veðri.
Það er þVÍ tæplega hægt að búast við þVÍ, að fólk almennt ráðist í slíkt.

En vel má hugsa sér eitthvert fyrirkomulag, sem væri einhvers staðar milli
hinna dýru gististaða og útilegu í tjaldi, nefnilega staði, þar sem væri húsaskjól og
hitunartæki og sameiginleg eldamennska um það allra einfaldasta, en fólk hjálpaði
sér sjálft að öðru leyti, líkt og þeir gera, sem búa í tjaldi. Ef slíkir staðir væru til
afnota, þá væri þar með gerð tilraun til þess að gera efnalitlu fólki kleift að komast
að heiman í sumarleyfi sínu.

Viða um landið eru byggingar, sem ekki eru notaðar að sumrinu. Í sumum
þessum byggingum er allt, sem til þess þarf að létta undir með fjölskyldufólki
í sumardvöl : eldavélar, mataráhöld, dýnur o. þ. h. Ef ráðnar væru að sumrinu ein
til tvær manneskjur til þess að sjá um hús, sem gæti veitt viðtöku 30-50 manns í
einu, væri hægt með þegnskylduvinnu gestanna sjálfra að reka þar ódýran sumar-
gististað. Sameiginlegur kostnaður, sem gestirnir greiddu, væri laun fyrir umsjón.
ina, ef til vill einhver leiga fyrir húsnæðið og svo einhver hluti hins daglega fæðis,
t. d. kartöflur, grautar o. þ. h. Annan mat hefði fólk með sér sjálft og fengi afnot
af hitunartækjum eftir samkomulagi til þess að matreiða.

Fyrirkomulag líkt þessu hefur um margra ára skeið verið haft í skíðaskálum
í nágrenni Reykjavíkur í páskavikunni og gefizt ágætlega. Að vísu er ekki hægt
að segja, að þetta yrði neitt .Juxus't-sumarleyfl, en það gæti gefið möguleika fyrir
fólk, sem annars gæti ekki komizt að heiman í sumarferðalag og vildi gjarnan kosta
því til að elda matinn sinn sjálft að nokkru leyti til þess að geta átt fáeinna daga
dvöl úti í sveit um hásumarið.

í þingsályktunartillögunni er ekki nákvæmlega tiltekið, á hvern hátt hinir
ódýru gististaðir skuli starfræktir, og það, sem hér hefur verið sagt, er einungis
ábending um það. Hins vegar verður að teljast eðlilegt, að það sé Ferðaskrifstofa
ríkisins, sem hefði skipulagningarstarfið með höndum, þar sem enginn annar aðili
mun hafa til þess betri aðstöðu en hún og starf sem þetta beinlínis heyrir til hlut-
verki hennar. Er því gert ráð fyrir, að athugun málsins verði falin henni.


